
Sifatdoshlarning o’rganilishi
Sifatdoshlar  fe’lning xoslangan  uch shaklidan biri bo’lib, bu shakl uning fe’llik vazifa va xususiyatlariga ikkinchi bir turkum vazifa va  xususiyatlarini  yuklaydi.  Mazkur holat sifatdoshga alohida e’tibor  tadqiq qilishni talab qiladi. Bu tilshunoslikda  allaqachon  e’tiborga olingan va tilshunoslikning dastlabki  tadqiqotlaridan boshlab unga turli  nuqtai nazardan  yondashilib  kelingan. 

Sifatdoshlar deyarli barcha tillarda o’z aksini topgan.  U Yevropa tillari hisoblangan  nemis,  ingliz va fransuz  tili  grammatikasida ham qayd  etilgan.  Rus tilida fe’lning  xoslangan  shakllaridan biri ekanligi  haqidagi fikrlar rus tili grammatikasiga bag’ishlangan barcha  darslik va  qo’llanmalarda  kuzatiladi.  Umuman rus tilshunosligi, rus turkologiyasi, umuman turkologiya, o’zbek tilshunosligida  uning  o’rganilishi  va o’rganilish tarixi  o’zbek tilshunosligi uchun  yangilik emas.

Ma’lumki, hozirgi  turkiy tilshunoslik  asosan  rus tilshunosligi yutuqlaridan foydalangan  holda taraqqiy  etgan. Sifatdosh haqidagi qarashlar asosan rus tilshunosligida  paydo bo’lib, u turkiy tillar  tilshunosligiga keyin  tadbiq  etilgan. Keyinchalik turkiy tillar tilshunosligida shu til  faktlaridan  kelib chiqib, sifatdoshlarni tadqiq etish va yangi fikrlar bilan boyitish ishlari  amalga oshiriladi. Bu turkiy tillardagi  sifatdoshlarga xos vazifa va  xususiyatlar rus tilidagi sifatdoshlarning vazifa va xususiyatlariga  ko’p tomonlama o’xshash  ekanligi, bu tillar tilshunosligi  o’rtasida uzoq davr bevosita  aloqa  bo’lib kelganligi bilan  bog’liqdir.  

Rus tilshunosligida dastlab sifatdoshlarga alohida turkum sifatida qaralgan.  Buni I.I.Meshchaninov  monografiyasida ko’rish mumkin [1, c.79].  V.V.Vinogradov tuzgan darsligida  esa u fe’l va sifat oralig’idagi  turkum deb izohlanadi [2, c. 398]. A. M. Peshkovskiy o’zining rus tili sintaksisiga bag’ishlangan ilmiy monografiyasida  sifatdoshlar sifatning barcha xususiyatlarini  qabul qilgan, hatto ot turkum vazifasini o’tay oladigan so’zlar, deb ko’rsatadi [3, c. 56].
         Sifatdosh haqidagi  rus turkologlarining qarashlari o’ziga xos bo’lib, ular deyarli obektiv fikrlarni aytganlar. A. K. Borovkov 1943- yil o’zbek tili grammatikasiga  bag’ishlangan maktab  darsligida sifatdosh aniqlovchi  vazifasida kelishi va aniqlik, majhul  nisbatlari ma’nosida  qo’llanilishini tilga olgan edi [4, c. 234] Rossiyada turkolog olim sifatida juda kata salmoqqa ega bo’lgan N. K. Dmitiyev o’z ilmiy ishining sifatdoshga bag’ishlangan qismida sifatdoshni tadqiq etuvchi  nazariy masalalarga  umuman o’rin ajratmaydi, faqat faktlarni  qayd etish bilan chegaralanadi. U bir o’rinda sifatdosh egalikni, kelishikni qabul qilmasligini  qayd etib, keyinroq bir o’rinda  u inkor va bo’lishsizlik  shakllarini  olishi mumkinligini aytgan [5, c. 41].  U  bu o’rinda sifatdoshning faqat aniqlovchi vazifasida kelishini e’tiborda tutgan bo’lishi kerak. Sifatdosh otlashgan holda gap bo’lagi vazifasini o’tasa,  egalikni  ham, kelishikni ham orttirishi mumkin. Fe’lning  shu xoslangan shaklidagi bu tomon e’tiborga olinmagan. 

O’zbek tilshunoslaridan sifatdosh haqida dastlab mukammalroq to’xtagan tilshunos R. Jumaniyozovdir. Bu tilshunos M. Asqarova bilan hamkorlikda ravishdosh va sifatdoshga bag’ishlab e’lon qilgan risolasida uni ancha atroflicha tahlil etib bergan. Unda  asosan sifatdosh fe’lning xoslangan shakli  sifatida tadqiq etiladi.  Bunda u predmetning harakat belgisini  sifatlovchi vazifasini  bajaradi, shu xususiyatiga ko’ra  sifatga yaqin turadi deb ko’rsatadi.  Shu bilan birga  tilshunos sifatdoshning shaxs-son  bilan tuslanishi, mayl va zamon ma’nosini berishi, nisbat qo’shimchalarini olishi va bo’lishli va bo’lishsizlikni ko’rsata olishiga  ko’ra uni fe’l turkumi kategoriyalaridan biri sifatida qayd etadi. Sifatdoshlar otlashib otga xos barcha  sintaktik vazifalarni, sifatlashib sifatga xos barcha sintaktik vazifalarni, sifatlashib sifatga xos barcha  sintaktik vazifalarni bajara olishi haqida ham fikr yuritadi va tahlillar keltiradi. Olim sifatdoshni asosan morfologik  kategoriya sifatida qaragan va talqin etgan. 

R. Jumaniyozov e’lon qilgan risolasida o’n yillar o’tgandan keyin A. Hojiyevning  o’zbek tili sifatdoshlariga bag’ishlangan maxsus maqolasi e’lon qilindi. Unda aytilgan fikrlar ham R. Jumaniyozov bergan fikrlarga o’xshash sifatdoshning  morfologik  tadqiq etilishiga bag’ishlangan. Unda A. Xojiyev fe’lning sifatga xos xoslangan shaklini yuzaga keltiruvchi qo’shimcha asosan –gan ekanligini aytib, u bilan birga qo’llanuvchi qo’shimchalar zamon talabiga ko’ra qo’shiladigan yordamchi elementar ekanini aytadi.  Shu bilan boshqa sifatdosh yasovchilar ham borligi, lekin kam unum ekanligini ko’rsatadi [6, c. 139].

 
O’zbek tilidagi sifatdoshlarga o’ziga xos tadqiqotlari bilan yondoshgan S. N. Ivanovdir. Bu uning nomzodlik dissertatsiyasi bo’lib, -gan shakli sifatdoshlar sintaksisiga bag’ishlangan va uning kesim, aniqlovchi, ega va to’ldiruvchi, hol vazifalarida kelishini tahlil qilib berilgan. Bunda ma’lum darajada sof sifatdosh nazarda tutilgan bo’lsa-da, ishning ikkinchi qismida sifatdoshning substantivatsiyasi e’tiborga olingan.  Ishning tahlil qismida sodda gap tarkibiga kiritilgan  –gan  shaklli  sifatdoshli  qurilmalar haqida ham yo’l-yo’lakay to’xtab o’tilgan.  Mazkur tadqiqot sifatdoshga sintaktik nuqtai nazardan yondashilgani jihatidan ham o’zbek tilidagi sifatdoshga bag’ishlangan avvalgi ishlardan tubdan farq qiladi va o’ davri uchun yangilikdir.

 
O’zbek tilidagi sifatdoshlarning sintaktik xususiyatlariga bag’ishlangan ishlarning eng dastlabkisi Sh.Karimovning nomzodlik dissertatsiyasi hisoblanadi. Biroq u o’z tadqiqotini  nemis tilidagi  partizipning sintaktik xususiyatlari bilan qiyoslab olib borgan. S. N. Ivanov o’z diqqatini sifatdoshlarning sintaktik vazifasiga qaratgan bo’lsa, Sh.Karimov sifatdoshlarning qanday sintaktikbirliklar bilan birikib kelishi va ularning semantikasiga e’tibor bergan. Lekin shuni ham aytish kerakki, Sh. Karimov ko’pgina o’rinlarda S. N. Ivanovning fikrlarini takrorlagan bo’lsa ham, unga munosabat bildirmagan. Shunga qaramay, bu tadqiqotchi sifatdoshlarning sintaktik xususiyatlariga tamoman yangi tomondan yondoshgani uchun o’z yangiliklariga va o’z qimmatiga ega.

 O’zbek tilidagi sifatdoshlarning sintaksisiga bag’ishlangan navbatdagi dissertatsiya  M.D.Shoxnazarovaga  tegishlidir. Bu ishida u barcha shakllar bilan  yasalgan sifatdoshlarning sintaktik xususiyatini taxlil etib berishga harakat qilgan. Bu muallif ham o’z ishida sifatdoshning ko’proq gapning qanday bo’laklari sifatlovchisi bo’lib kelishi haqida to’xtaydi va uning sifatlanmishini xarakterlaydi.  Bu  jihatlari  bilan  mazkur tadqiqot ishi Sh.Karimovning tadqiqot ishiga yaqin turadi.  Shunga qaramay muallif   Sh.Karimovning ishiga munosabat bildirmaydi va  unga ilova ham keltirmaydi. M. D. Shoxnazarova yana sifatdoshning  fe’lga  xos boshqarish xususiyatini  saqlab qolganligi, sintaktik qurilma uyushtira olishi kabilarni ham qayd etadi va shu bilan chegaralanib, sifatdoshli qurilmalar va ularning tarkibi haqida fikr bildirmaydi. Mazkur ishda sifatlovchi sifatidagi sifatdoshning sifatlanmishi asosiy predikatsiyaga tegishli bo’lak bo’lishi  ko’rsatilgani holda, uning har ikki predikatsiya o’rtasidagi bog’lash  vazifasini bajarishi yuzasidan munosabat bildirilmaydi. Shunga qaramay, M.Shoxnazarovaning o’zbek tilshunosligida sifatdosh haqidagi  keyingi  ishlar uchun turtki vazifasini o’tadi.

O’zbek tilidagi sifatdoshlar yuzasidan J.Muxtorov doktorlik dissertatsiyasini yoqlagan bo’lib, unda o’zbek tilidagi sifatdoshlarning shakllanishi, uning tarixiy taraqqiyoti  yuzasidan  fikr yuritilgan. Ish to’laligi bilan til tarixiga mansubdir. Uning hozirgi o’zbek tiliga oid sifatdoshlarni o’rganish taraqqiyotiga aloqasi yo’qligi sababli bu haqda dissertatsiyada to’xtashni joiz deb bilmadik. 

          Ma’lumki, sifatdoshli qurilmalar sodda gap tarkibiga kiritilib, uni murakkablashtirilgan sodda gapga aylantiradi. Ya’ni sodda gap polipredikativ holda tarkib topadi va bunda birdan ortiq predikatsiya  bir sodda gap holida shakllanadi. Ko’rinadiki, gap mazmuni bilan sintaktik qurilishi o’rtasida nomutanosiblik yuzaga keladi.  

Sifatdosh formalarining fe’llik xususiyati shundan iboratki, ular nisbat ma’nosini ifoda etadi.
O‘zbek tilshunosligida ham sifatdosh fe’lning bir funksional shakli deb qaraladi. Gapda fe’llar, sifatlar va o‘rni bilan otlar kabi semantik - grammatik xususiyatlarga ega bo‘lgan fe’l formalari sifatdosh deb ataladi: o‘qigan, yozgan,  o’qimagan, yozmagan, oqar, oqmas, o‘tar, o‘tmas, kelajak kabi. Fe’llar ham, sifatlar ham, shuningdek, sonlar ham, umuman olganda predmetning belgisini bildiradi. Lekin bu turkumlarga oid so‘zlar leksik - semantik jihatdan bir - biridan farqlanadi. Fe’llar predmetning harakat - holatini, sifatlar predmetning rangi, hajmi, mazasi, xususiyati va shu kabi belgilarni, sonlar esa predmetning soni, miqdorini bildiradi: kelgan odam, yaxshi odam, uchta odam.

 Sifatdoshning leksik - semantik jihatdan sifat va son turkumiga oid so‘zlardan farqi, uning harakat yoki holat ifodalashidir. Shunga ko‘ra, sifatdosh fe’l (fe’l formasi) hisoblanadi [7, c. 17].
Predmetning harakat belgisini atributiv yo’l bilan ifodalash sifatdoshlarning asosiy xususiyatidir. Lekin sifatdosh formalarining vazifasi faqat shu bilan chegaralanmaydi.
O‘zbek tilida sifatdoshlar juda ko‘p va nemis tiliga qaraganda murakkabroqdir.
Sifatdoshning fe’llik xususiyati juda qadimgi davrlardan boshlangan. Qadimgi turkiy tildayoq uning fe’llashgan shakllarini ko‘ramiz.
Sifatdosh:

1) jarayonni bildiradi, fe’l ham jarayonni bildiradi;
2) sifatdosh faqat fe’ldan hosil qilinadi, demak, fe’llikning o‘z   doirasida yuzaga keladigan hodisa;
3) sifatdosh o‘zi yasalgan fe’l bilan ayni bir leksik ma’noni anglatadi (yangi leksik ma’no anglatilmas ekan, demak, yangi leksik birlik yangi turkum birligi yuzaga kelmaydi);
4) sifatdoshda unga asos bo‘ladigan fe’lning o‘timli - o‘timsizlik xususiyati saqlanadi;
5) sifatdoshda unga asos bo‘ladigan fe’lning darajasi saqlanadi;
6) sifatdoshda uning yasalishiga asos bo‘ladigan fe’lning boshqaruv xususiyati, o‘ziga hol bo‘lakni bog‘lash xususiyati bilan saqlanadi.
Yuqorida ta’kidlangan xususiyatlar sifatdoshning fe’llik belgilari deb keltiriladi. Aslida esa bular – sifatdosh fe’l ekanini, fe’lning bir shakli ekanini tasdiqlaydigan dalillar.
Quyidagilar sifatdoshning sifatlik belgilari deb keltiriladi:

1) sifat kabi predmetning belgisini bildiradi (lekin sifat predmetning doimiy belgisini bildirsa, sifatdosh vaqtincha belgisini bildiradi);
2) sifat kabi sifatlovchi vazifasida keladi;

3) sifat kabi sifatlanmish bilan son, kelishikda moslashib o‘zgaradi;

4) sifat kabi turlanadi;

5) sifat kabi otlashib keladi. Bu vaqtda otga xos grammatik formalarni qabul qiladi;

Nemis tilida sifatdosh quyidagi fe’llik xususiyatlariga ega:
1) nisbiy zamon ma’nosi;

2) daraja;

3) boshqaruv;

Sifatdoshlar quyidagi sifatlik xususiyatiga ega:

1) Sifatdosh ham sifat kabi predmetning belgisini bildiradi;

2) Sifatdosh sifat kabi otlasha oladi.
Predmetning belgisini bildirishi, sifatlovchi vazifasida kelishi, turlanishi – bunday xususiyatlar sonlarga ham, olmoshlarning ayrim turlariga ham xos, lekin shu asosda ular sifat deb qaralmaydi; demak, bunday belgilar sifatdoshni alohida turkum deb ajratish uchun yetarli dalil bo‘la olmaydi. Sifat bilan sifatdoshni haqiqatda yaqinlashtiradigan xususiyat - qisqa shaklning mavjudligi, lekin bu ham asli turkumlik belgisi bo‘lmay, balki sintaktik vazifa (kesimlik vazifasi) talabi bilan yuzaga kelgan shakl.
Xullas, sifatdoshning fe’llik belgilari shu qadar salmoqli va sifatlik belgilari shu qadar umumiyki, hech qanday ikkilanmay sifatdoshni fe’lning bir shakli deb talqin etishni qo‘llab - quvvatlaymiz. 

